
UO‘K 811.111-26 

FE’LLI BIRIKMALARNING NUTQIY VOQELANISHI  

Yokubova Shaxnoza Yusufovna, 

Buxoro davlat universiteti o‘zbek tilshunosligi va 

 jurnalistikasi kafedrasi oʻqituvchisi 

sh.y.yokubova@buxdu.uz 

Annotatsiya. Oʻzbek tilida fe’lli birikmalarning lisoniy qurilishiga xos xususiyatlarni, ayniqsa, bu 

soʻz birikmalarining nutqiy voqelanish imkoniyatlari, nutqiy-uslubiy xususiyatlarini keng miqyosda oʻrganish 

taqozo etiladi.  Zero, fe’llarning biriktirish va soʻz birikmalari hosil qilish imkoniyatlarini aniqlash, fe’lli soʻz 

birikmalarining nutq  faoliyatidagi oʻrni va vazifasini belgilash, nutq uslublarida qoʻllanilishini oʻrganish 

nafaqat substansial lingvistika, balki uslubshunoslik, pragmatik lingvistika  nuqtayi nazaridan behad 

muhimdir. O‘zbek tilidagi hokim a’zosi fe’lli birikmalar substansial, pragmatik, sotsial, milliy-madaniy 

aspektlarda oʻrganilishi lozim boʻlgan hodisalardandir.Ushbu maqolada hokim a’zosi fe’lli soʻz 

birikmalarining nutqiy imkoniyatlari turli xil misollar asosida tahlil qilingan.     

Kalit soʻzlar: fe’lli birikma, substansial tahlil, nutq, voqelanish, lisoniy sintaktik qolip, oraliq qolip, 

badiiy matn, nutqiy akt. 
 

SPEECH POSSIBILITIES OF VERB CONJUGATIONS WITH MEANING 
 

Abstract. In the Uzbek language, it is necessary to study on a large scale the features inherent in the 

linguistic structure of verb conjugations, especially the possibilities of speech phenomena, oratory-

methodological features of these combinations of words.  After all, it is not only substantive linguistics, but 

also methodological, pragmatic linguistics that is immeasurably important to determine the possibilities of 

verb conjugation and word formation, to determine the role and function of verb combinations in speech 

activity, to study their application in speech styles. Verb conjugations of the governor member of the Uzbek 

language are one of the phenomena that should be studied in the substantive, pragmatic, social, national-

cultural aspects. This article analyzes the speech possibilities of verb combinations of a governor member on 

the basis of various examples.     

Keywords: verb , substantive analysis, speech, realization, linguistic syntactic model, intermediate 

model, literary text, speech act. 

 

РЕЧЕВАЯ РЕАЛИЗАЦИЯ ГЛАГОЛОВНЫХ СОЕДИНЕНИЙ 

 

 Аннотация. Необходимо широко изучить особенности языкового построения глагольных 

сочетаний в узбекском языке, особенности речевой реализации этих словосочетаний, речево-

стилистические особенности. Ведь очень важно не только с точки зрения предметной лингвистики, но 

и с точки зрения стилистики и прагматической лингвистики определить возможности сочетания 

глаголов и словосочетаний, определить роль и функцию глагольных словосочетаний в речевой 

деятельности, а также изучение их употребления в стилях речи. Фразовые глаголы в узбекском языке 

– явления, которые следует изучать в содержательном, прагматическом, социальном, национально-

культурном аспектах. 

Ключевые слова: глагольное спряжение, субстанциальный анализ, речь, реализация, языковая 

синтаксическая форма, промежуточная форма, художественный текст, стилистическая функция. 
 

Kirish. Tilimizning milliy grammatik talqini va uning natijalarini qamrab olgan oʻquv 

adabiyotlarining yaratilishi ta’lim tizimining barcha bogʻinlari hamda bosqichlari orasidagi uzluksizlikni 

ta’milashga xizmat qilmoqda. Oʻzbek tilida hokim a’zosi fe’lli birikmalarning substansial tadqiqida mavjud 

muammolar oʻz yechimlarini topmagan. Aytib oʻtish kerakki, fe’lli birikmalarning nutqiy nominatsion, 

kommunikativ, stilistik, nutq yaratish bilan bogʻliq xususiyatlari yetarli darajada oʻrganilmagan. Shu bois xoh 

ilmiy, xoh oʻquv adabiyotlari boʻlsin, mazkur masalalarning yoritilishi yoki ma’lumotlarning berilishida 

kemtikliklar bor. Bu esa, hokim a’zosi fe’lli birikmalarning lisoniy qurilishiga xos xususiyatlarni, ayniqsa, bu 

soʻz birikmalarining nutqiy voqelanish imkoniyatlari, nutqiy-uslubiy xususiyatlarini keng miqyosda 

oʻrganishni taqozo etadi.  Zero, fe’llarning biriktirish va soʻz birikmalari hosil qilish imkoniyatlarini aniqlash, 

fe’lli soʻz birikmalarining nutq  faoliyatidagi oʻrni va vazifasini belgilash, nutq uslublarida qoʻllanilishini 

oʻrganish nafaqat substansial lingvistika, balki uslubshunoslik, pragmatik lingvistika  nuqtayi nazaridan behad 

muhimdir. O‘zbek tilidagi hokim a’zosi fe’lli birikmalar substansial, pragmatik, sotsial, milliy-madaniy 

aspektlarda oʻrganilishi lozim boʻlgan hodisalardandir. 

Olingan natijalar va ularning tahlili. Hokim a’zosi fe’l bilan ifodalangan birikmalar oʻzbek 

tilshunosligining formal grammatik tahlil usullari asosida yetarlicha oʻrganilgan va bu nutqiy sintaktik birliklar 

toʻgʻrisida yetarlicha empirik bilimlar shakllangan. Lingvistik birlikning mohiyatini ochish uchun empirik 

bilimlar yetarli emas, buning uchun substansial tadqiq usullari asosida tahlil etish lozim. Substansial tadqiq 

usullari asosida tahlil etilgan fe’lli birikmalarning nutqiy voqelanish imkoniyatlari, nutqiy-uslubiy 

xususiyatlarini keng miqyosda oʻrganish alohida masala hisoblanadi. 

Formal-funksional tahlil yoʻnalishi tadqiq usullari bilan yaratilgan ilmiy manbalarda hokim soʻzi fe’l 

bilan ifodalangan soʻz birikmalarini voqelantiruvchi quyidagi asosiy lisoniy sintaktik qoliplar (LSQ ) 

ajratilgan: 

1. [I k.k. ~ F]=SBLSQ 

2. [I koʻm. ~ F]=SBLSQ 

3. [I  ~ F]=SBLSQ 

Yuqoridagi umumiy lisoniy sintaktik qoliplar ismlar (ot, sifat, son, olmosh, harakat nomi, 

sifatdosh)ning kelishik koʻrsatkichi yordamida, koʻmakchi bilan hamda hech qanday grammatik vositalarsiz 

fe’l soʻz turkumi bilan birikuvidan hosil boʻlgan soʻz birikmalarini yuzaga chiqaradi: kitobdan oʻqimoq, gulni 

uzmoq, dalada ishlamoq, niyatiga yetmoq; zarb bilan urmoq, tun boʻyi suhbatlashmoq, mehr bilan qaramoq; 

piyoda yurmoq, tez gapirmoq, shunday yashamoq, milt-milt yonmoq. Mazkur nutqiy hosilalar [obyekt-harakat] 

yoki [belgi-harakat] ma’noli soʻz birikmalaridir. 

 Hokim a’zosi fe’lli birikmalarning nutqiy voqelanishini tadqiq etish dolzarb muammolar kun tartibida 

turgan ekan, bu muammoni fe’lli birikmalarning uslubiy qoʻllanilishini oʻrganish natijasida yechish mumkin. 

Bu esa, fe’lli birikmalarni badiiy  matn asosida oʻrganish va nutqiy uslubiy xususiyatlarini aniqlash imkonini 

beradi. Quyidagi misollar fe’lli birikmalarning uslubiy qoʻllanilishi xususidagi mulohazalarimizning dalili 

sifatida tanlangan. Chunonchi: 

1. – Unaqa emas, Bek aka, sizni hurmat qilaman.  

–Hurmat qilasiz-u, lekin qoʻrqasiz. Sizga aytmagandirman, oʻzingiz odamlardan eshitgandirsiz balki, 

men bolaligimdan boshlab qimorning hadisini olganman. Gapning dangalini, naqdini, halolini, xullas, oʻgil 

bolasini yoqtiraman. Ilgari ham bolalaringizni bering, deganimda mijgʻovlik qiluvdingiz. Men pul topishni 

bilaman. Agar xohlasangiz oʻgʻlingizga kooperativ taksilardan bittasini berib qoʻyay, istasangiz uzoqqa 

qatnaydigan KamAZlar bor. [2; 165.]  

Hokim a’zo (fe’l) birdan ortiq tobe a’zoni biriktiradi, tobe vaziyatdagi soʻzlar uyushib kelishi mumkin: 

dangalini, naqdini, halolini, oʻgʻil bolasini yoqtiraman. Bir nechta tobe a’zolari uyushib kelgan fe’lli soʻz 

birikmasi ushbu nutqiy aktda mard, tanti, dangal erkak kishiga xos boʻlgan, emotiv gapni yuzaga chiqarishga 

xizmat qilyapti. Ma’noni kuchaytirish maqsadida tobe a’zolar uyushib kelgan. 

2. Zogʻora nonni olib... chappa burildi. Nonni katta-katta tishladi. Nonni katta-katta chaynadi. Nonni 

katta-katta yutdi. [4; 281.] Katta-katta tishlamoq, katta-katta chaynamoq, katta-katta yutmoq [I ~ F]=SBLSQi, 

[Sf~ F]=SB oraliq shakli asosida yuzaga kelgan. Bu soʻz birikmalari darajalanish hosil qilishga xizmat qilgan. 

Non iste’mol qilishdagi harakat (oldin tishlanadi, keyin chaynaladi, keyin yutiladi) darajalangan. Ushbu 

parchada och odamning non yeyish harakati boʻrttirilgan, “katta” sifatining takror qoʻllanishi ham bunga 

sababdir.  

3. Raykom Esonov yigitni ichkari taklif etdi. ...Gapni nimadan boshlashni oʻyladi. “Daroz odamni esi 

kamroq boʻladi, - deya oʻyladi. – Shu bois faqat boʻyiga oʻsadi. Buni esi qanaqa ekan?” 

– Qani oʻzingizni tanishtiring-chi? [4; 308.] Ichkari taklif etmoq (ichkariga taklif etmoq tarzida ham 

qoʻllaniladi) [I k.k. ~ F]=SBLSQi, [O b.k. ~ F]=SB oraliq shakli asosida hosil boʻlgan. Boʻyiga oʻsmoq soʻz 

birikmasi [I k.k. ~ F]=SBLSQi, [O j.k. ~ F]=SB oraliq shakli asosida hosil boʻlgan. Boʻyiga oʻsmoq birikmasi 

soʻzlovchining yigit haqida subyektiv munosabatini ifodalashga koʻmaklashadi. Nutqidagi jumlalar (Daroz 

odamni esi kamroq boʻladi. Shu bois faqat boʻyiga oʻsadi.) mazmuni buni aniqlashtiradi. Demak, ushbu 

nutqdagi fe’lli birikma shaxsning subyektiv munosabatidan kelib chiqqan holda hosil qilingan.  

4. – Baratan, limonad-pimonad quyib beraymi? – dedi yoqqich bergan yigitcha piching bilan. 

– Rahmat, bratishka, men limonad ichish yoshidan oʻtib ketganman. Senlar ham oʻtganga 

oʻxshaysanlar-u, lekin bunaqa oʻtirishlaringga besh ketmadim. Senlarning yoshlaringda tovonlarimizdan oʻt 

sachrab turardi. 

Bizning yoshimizda?.. Ancha qarib qolibsiz-da, a? – dedi Marlen zaharli ohangda. [3;194.]  

Nutqiy muloqotda fe’lli birikmalar (limonad-pimonad quyib bermoq; ancha qarib qolmoq) salbiy 

hissiy ta’sirchanlikni hosil qiluvchi nutqiy tuzilmalarni shakllantiradi:  “… limonad-pimonad quyib beraymi? 

Ancha qarib qolibsiz-da, a?”  Ushbu fe’lli birikmalar behurmatlik, mensimaslik, piching, kinoya kabi 

pragmatik mazmunni ifodalashga xizmat qilgan. Ancha qarib qolmoq [I ~ F]=SBLSQi, [Rm-d~ F]=SB oraliq 

shakli asosida hosil boʻlgan. 

5. Kampiri oshxona derazasidan yuz koʻrsatdi.  

– Keldingizmi, rais bova? - dedi. (Kampir cholini “rais bova” deb chaqiradi.) 

– Charchadim, itday charchadim. [4; 336.] Itday charchamoq [I oʻx.sh. ~ F]=SBLSQi, [Ooʻx.sh. ~ F]=SB 

oraliq shakli asosida hosil boʻlgan. Yuqoridagi nutqiy aktda oʻxshatish munosabatidagi soʻzning fe’l bilan 

birikuvidan hosil boʻlgan fe’lli birikma hol-ahvolni soʻrash vaziyatida bu soʻz birikmasi jismoniy holatni 

tasvirlash uchun voqelangan.   

   Fe’lli SBlarining badiiy nutqda qoʻllanish imkoniyatlari biz oʻylagan darajadan kattaroq va 

kengroqdir. Bu esa fe’lli birikmalarning badiiy nutqda voqelanish imkoniyatlarini koʻrsatuvchi dalillarni izlash 

va tahlil qilishda davom etishni talab qiladi.  

1.Ziyodulla chavandoz, bizning toʻriqni bir koʻring, ukam. [4; 20]  

2.Tarlon bir-bir bosib, oyoq ildi. [4; 20]  

3.“Bizniki xiyla olisda boʻldi. Tarlonni uyimizga bogʻlab kelaman degunimcha, qozon ikki qaynaydi. 

Chavandozlar mening yoʻlimga qarab oʻtirmaydi. Goʻshtni yeydi-qoʻyadi!” [4; 95]  

4. “Ra’no Anvarning maqsadigʻa tushundi shеkillik, bir nеcha vaqt jim qoldi va qarshisidagʻi 

yigitning oʻychan yuziga bir-ikki qarab oldi”. [6;32] 

5. “Maxdum darboza yonida muborakbodchi mudarrislardan birini ikki buklanib ta’zim qilgʻan 

holda uzatar edi. Hazrati mudarris xayrlashqan joyida yana toʻxtab tomoq qirib oldi”. [6;46] 

Berilgan beshta nutqiy parchada [belgi-harakat] umumiy mazmunida birlashuvchi, ammo har biri bu 

mazmunni oʻziga xos tarzda – ma’no nozikligi bilan yuzaga chiqargan besh xil fe’lli birikma voqelashgan. 

Bular bir koʻrmoq, bir-bir bosmoq, ikki qaynamoq, bir-ikki qarab olmoq, ikki buklanmoq birikmalaridir. 

Birikmalar tarkibidagi soʻzlarning leksik-semantik va morfologik xususiyatlari birikish tarzida 

umumlashtirilsa, ular [S~F]=SB oraliq qolipi mahsuli sifatida ajratiladi. Shunisi ahamiyatliki, [S~F]=SB 

qolipining hosilalari nutqiy parchalarda harakatning miqdoriy belgisini bildirishi bilan bir qatorda turli xil 

ekspressiv, uslubiy vazifalar ham bajaradi. Masalan, bir-ikki qarab oldi koʻz harakati va uning noaniq, 

taxminiy miqdorini, ikki qaynamoq qaynash  harakatining aniq miqdorini anglatadi, biroq ushbu jumlada 

qozonning ikki qaynashi orqali vaqt me’yorining berilishi lingvomadaniy xususiyatlar uygʻunligi hisoblanadi. 

Birinchi jumladagi bir koʻrmoq birikmasida harakatni bir marta bajarmoq ma’nosi emas, balki harakatni sinash 

maqsadida bajarish nazarda tutiladi. Ayni paytda,oxirgi jumlada kelgan ikki buklanib ta’zim qilmoq 

birikmasida qoʻllangan ikki son soʻz turkumi harakatning miqdorini emas, bukilmoq harakati “2” shakliga 

ishora qilinganligini ifodalayapti.   

1. «Joʻra boboning gapini yerda qoldirib boʻlmaydi. Joʻra bobo oltmishdan oshib qoldi. Ammo 

farzandi yoʻq...» [4; 37] 

2. «Shu burchakda oʻy surib oʻtirgan Odina chavandozni ashulaga solsammikin? 

Oʻttizni urib qoʻydi, hali-da uylanmadi!» [4; 97] 

3. «Oʻgʻul yigirmaga, qiz oʻn bеshka yеtdimi – onalarning dardi kеlin va kuyav savdosi boʻlib 

qoladir». [6;5] 

4. «Naima ham oʻn sakkizga toʻldi, ya’ni kеlin ham kеrak, kuyav ham. Naima toʻgʻrisidan tashvish 

yoʻq, husn, odob, yumish, hammasidan koʻngil toʻq, bеk boʻlmasa – bеkzoda, mudarris boʻlmasa – 

mukarrir».[6;5] 

Birgina insonning yoshini ifodalash uchun oʻzbeklar kommunikativ vaziyati, gender xususiyatlar, 

pragmatik vaziyatdan kelib chiqqan holda bir necha xil soʻz birikmalaridan foydalanadi.  [S k.k. ~ F]=SB oraliq 

qolipi hosilasi hisoblangan kelishik koʻrsatkichi bilan shakllangan son soʻz turkumi  va fe’lning oʻzaro 

birikuvidan iborat boʻlgan oltmishdan oshmoq, oʻttizni urib qoʻymoq, oʻn beshga yetmoq, oʻn sakkizni 

toʻldirmoq soʻz birikmalari kelgan. Oʻttizni urib qoʻymoq birikmasi erkak jinsiga mansub adresant tomonidan 

ijtimoiy mavqeyi bir xil boʻlgan adresatga nisbatan qoʻllangan, ogʻzaki soʻzlashuv uslubiga mansub. Oʻn 

sakkizga toʻldi birikmasi esa adabiy tilga mansub hisoblanib, muallif tomonidan bayon etilyapti. Demak, fe’lli 

birikmalar badiiy tasvirning ifodaviyligi, hayotiyligi va ta’sirchanligini ta’minlash uchun xizmat qiladi.   

Xulosa. Nutqimizda cheklanmagan miqdorda qoʻllanadigan fe’lli birikmalarning pragmatik 

xususiyatlari badiiy, ilmiy, publitsistik va so‘zlashuv nutqiga xoslanishi asosida aniqlanadi. Nutqda 

voqelashgan fe’lli birikmalar til egasining kommunikativ maqsadi, subyektiv bahosi, milliy-madaniy 

xususiyatlarini aks ettirishi va xoslanishi dalillanadi. 

